
ஹெபடைடிஸ் பி தடுப்பூசியானது வாழ்நாள் முழுவதுமான உடல்நலக்குறைவு, கடுமையான கல்லீரல் நோய் மற்றும் கல்லீரல் புற்றுநோய் ஆகியவற்றிலிருந்து உங்கள் குழந்தையை பாதுகாக்கிறது.
என் குழந்தைக்கு ஹெபடைடிஸ் பி தடுப்பூசியை பிறந்தவுடனேயே ஏன் போட வேண்டும்?
பின்வரும் காரணங்களுக்காக, குழந்தை பிறந்த 24 மணிநேரத்திற்குள்ளாகவே இந்தத் தடுப்பூசியை போட வேண்டுமென பரிந்துரைக்கப்படுகிறது:
ஹெபடைடிஸ் பி நோய் தாயிடமிருந்து குழந்தைக்கு பரவுவதை அல்லது நெருங்கிய தொடர்பில் இருக்கும் பாதிக்கப்பட்ட நபரிடமிருந்து குழந்தைக்கு இந்நோய் பரவுவதைத் தடுக்கும்
உங்கள் குழந்தைக்கு நாள்பட்ட ஹெபடைடிஸ் பி நோய் ஏற்படுவதற்கான அபாயத்தைக் குறைக்கும்.
குழந்தை பிறந்த 7 நாட்களுக்குள்ளும் இந்தத் தடுப்பூசியை போடலாம். நீடித்த பாதுகாப்பிற்கு, வழக்கமாக கொடுக்கப்படும் குழந்தை தடுப்பூசி அட்டவணையின் ஒரு பகுதியாக கூடுதல் டோஸ்கள்/மருந்தளவுகளும் வழங்கப்படுகின்றன. 
தேசிய நோய்த்தடுப்பு திட்டத்தின் கீழ் இந்தத் தடுப்பூசி இலவசமாக வழங்கப்படுகிறது. 
ஹெபடைடிஸ் பி தடுப்பூசி போட்டுக்கொள்வது பாதுகாப்பானதா?
ஆம். பிறந்த குழந்தைகளுக்கு ஹெபடைடிஸ் பி தடுப்பூசி போடுவது பாதுகாப்பானதே. 
விக்டோரியா மாகாணத்தில் பிறந்த குழந்தைகளில் 90 சதவீதத்திற்கும் அதிகமான குழந்தைகளுக்கு ஹெபடைடிஸ் பி தடுப்பூசி போடப்படுகிறது.
இது தாய்ப்பால் சுரப்பை பாதிக்காது மற்றும் ஊசி போடப்பட்ட இடம் சிவந்துப் போகுதல் மற்றும் வீக்கம் போன்ற மிக லேசான பக்க விளைவுகளே ஏற்படும்.
என் குழந்தை குறை பிரசவத்தில் பிறந்தால் என்ன செய்வது?
குறைப்பிரசவத்தில் பிறந்த குழந்தைகளுக்கு (32 வாரங்களுக்கு குறைவான கர்ப்பகாலம்) அல்லது பிறக்கும் போது எடை குறைவாக (2000 கிராமுக்கும் குறைவாக) இருக்கும் குழந்தைகளுக்கு குழந்தை பிறந்த 12 மாதத்தில் கூடுதல் தடுப்பூசி டோஸ் போடுவது பரிந்துரைக்கப்படுகிறது, இது நீடித்த பாதுகாப்பை வழங்கும்.
ஹெபடைடிஸ் பி என்றால் என்ன?
ஹெபடைடிஸ் பி என்பது எளிதில் தொற்றிக் கொள்ளும் தன்மையுடைய வைரஸ் ஆகும், இது கல்லீரலை பாதிக்கும். சில பெரியவர்களுக்கு இந்தத் தொற்றுநோயிலிருந்து குணமடையும் எதிர்ப்பு சக்தி இருக்கும், ஆனால் குழந்தைகள் மற்றும் பிறந்த குழந்தைகளுக்கு, இது நாள்பட்ட (வாழ்நாள் முழுவதுமான) நோயாக மாறி கல்லீரல் நோய் மற்றும் கல்லீரல் புற்றுநோயை ஏற்படுத்தக்கூடும். 
ஹெபடைடிஸ் பி நோயின் அறிகுறிகளில் பின்வருவன உள்ளடங்கும்: 
காய்ச்சல் 
சோர்வு 
பசியின்மை
குமட்டல்
வாந்தி 
தோல் மற்றும் கண்கள் மஞ்சளாக இருத்தல் 
தசைகளில் அல்லது மூட்டுகளில் வலி கீல்வாதம்.
பிறந்த குழந்தைகள் மற்றும் 5 வயதுக்குட்பட்ட குழந்தைகளிடத்தில் பெரும்பாலும் எந்த அறிகுறிகளும் தென்படாது. 
ஹெபடைடிஸ் பி வைரஸ் எவ்வாறு பரவும்?
ஹெபடைடிஸ் பி வைரஸ் அதிகம் தொற்றிக் கொள்ளும் தன்மை கொண்டது, பாதிக்கப்பட்ட நபரின் இரத்தம் அல்லது உடல் திரவங்கள் மூலம் இது பரவுகிறது. 
பிறந்த குழந்தைகள் மற்றும் பிள்ளைகளுக்கு ஹெபடைடிஸ் பி வைரஸ் வரக்கூடிய சூழல்கள்: 
பிரசவத்தின்போது ஹெபடைடிஸ் பி நோயால் பாதிக்கப்பட்ட தாயிடமிருந்து குழந்தைக்கு பரவும்
ஹெபடைடிஸ் பி நோயால் பாதிக்கப்பட்ட நபருடனான நெருங்கிய தொடர்பினால் பரவும், அதாவது அவரது உடம்பில் ஏற்படும் சிறிய தோல் காயம்/வெடிப்புகள் அல்லது வாய் புண்களில் இருந்து கசியும் திரவங்கள் மூலம் பரவும்.
பலருக்கு தங்களுக்கு ஹெபடைடிஸ் பி இருப்பதே தெரியாது, இவ்வாறு தெரியாமலேயே அவர்கள் மற்றவர்களுக்கும் பரப்புகிறார்கள்.
நான் ஹெபடைடிஸ் பி நோயால் பாதிக்கப்பட்டால் என்ன செய்வது?
நீங்கள் நாள்பட்ட ஹெபடைடிஸ் பி நோயால் பாதிக்கப்பட்டிருந்தால், பிரசவத்தின்போது உங்கள் குழந்தைக்கு சிறப்பு கவனிப்பு தேவை. ஹெபடைடிஸ் பி தடுப்பூசியுடன், ‘ஹெபடைடிஸ் பி இம்யூனோகுளோபுலின்’ என்ற மற்றொரு மருந்தும் பரிந்துரைக்கப்படுகிறது. இந்த 2 ஊசிகளும் உங்கள் குழந்தைக்கு ஹெபடைடிஸ் பி வைரஸிலிருந்து கூடுதல் பாதுகாப்பை வழங்குகின்றன. இரண்டு ஊசிகளும் குழந்தை பிறந்த 12 மணி நேரத்திற்குள் குழந்தைக்கு போட வேண்டும். 
நினைவில் கொள்ளுங்கள் – நீங்களும் உங்கள் குழந்தையும் ஹெபடைடிஸ் நோய்க்கான மருத்துவரிடம் வழக்கமான பரிசோதனைகளை செய்துக் கொள்ள வேண்டும். 
கர்ப்ப காலத்தில் நான் ஹெபடைடிஸ் பி பரிசோதனை செய்துப் பார்க்க வேண்டுமா? 
ஆம். கர்ப்பக்காலத்தில் பொதுவாக அனைத்து பெண்களும் ஹெபடைடிஸ் பி பரிசோதனை செய்து பார்ப்பது கட்டாயம். நீங்கள் கர்ப்பமாக இருந்து, உங்களுக்கு ஹெபடைடிஸ் பி இருந்தால், நீங்கள் ஹெபடைடிஸ் மருத்துவரை சந்திக்க வேண்டும். பிரசவத்தின்போது உங்களிடமிருந்து உங்கள் குழந்தைக்கு வைரஸ் பரவும் வாய்ப்பைக் குறைக்க நீங்கள் மருந்துகள் எடுக்க வேண்டியிருக்கலாம்.
பிறந்தவுடன் போட்டுக்கொள்ள வேண்டிய ஹெபடைடிஸ் பி தடுப்பூசியைப் பற்றிய கூடுதல் தகவலுக்கு, உங்கள் மருத்துவர், மருத்துவச்சி/பேறுகால உதவியாளர் அல்லது நோய்த்தடுப்பு சேவை வழங்குனரை அணுகவும்.
கூடுதல் தகவலுக்கு பின்வரும் இணைப்பைப் பார்வையிடவும்
MumBubVax <http://www.health.gov.au/news/mumbubvax-new-website-for-expectant-parents> 
நோய்த்தடுப்பு பற்றிய அறிவைப் பகிர்தல் (SKAI) <https://talkingaboutimmunisation.org.au/>
தேசிய தடுப்பூசி திட்ட அட்டவணை <https://www.health.gov.au/health-topics/immunisation/immunisation-throughout-life/national-immunisation-program-schedule>
[bookmark: _GoBack]சிறந்த ஆரோக்கிய சேனல்: ஹெபடைடிஸ் பி - தடுப்புமருந்து <http://www.betterhealth.vic.gov.au/health/healthyliving/hepatitis-b-immunisation>
பிறந்தவுடன் போட்டுக்கொள்ள வேண்டிய ஹெபடைடிஸ் பி தடுப்பூசியைப் பற்றிய தகவலை வேறொரு மொழியில் பெற, உடல் ஆரோக்கியம் பற்றிய மொழிபெயர்ப்புகளைப் பார்வையிடவும் <https://healthtranslations.vic.gov.au>
131 450 என்ற எண்ணிலும் மொழிபெயர்ப்பு சேவையை நீங்கள் அழைக்கலாம்.

